
					ఈ పుట అచ్చుదిద్దబడ్డది
లక్ష్మణుఁడు రాముని శాంతిపఱుచుట


“అన్న! నీ వఖిలలోకారాధ్యపరుఁడ - వున్నతచిత్తుండ వురుబలాడ్యుఁడవు

ఇంతికై వెనుఁబడి యిన్నిచందముల - నింత శోకింతురే? యినకులాధీశ!

యీమోహశోకంబు లిట నీకుఁ గలవె? - దామసమోహనార్థము గాదె జగతి?

నరుదుగా నీదువి ల్లందితివేని? - సురలైన నీదిక్కు చూడ నోడుదురు;1280

అసమానసత్వుండ వఖిలేశ! నీవు - వసుధేశ! నాయంతవాఁడు నీబంటు

అక్కటా! నీ కసాధ్యము లేందుఁ గలవు? - దక్కఁగ నీపేర్మి దలఁపవు గాక?”

అనిన రాముఁడు శోక మంతయు నుడిగి - తనమదిఁ దెలివొంది తమ్మునిఁ జూచి

"యే నింక నిటమీఁద నెన్నిచందముల - జానకి నెడఁబాసి సైరింపఁజాల

వారక నాదు దుర్వారబాణములు - ధారుణీతలము విచారించి చించి

పాతాళవాసులఁ బట్టి సాధించి - శీతాంశుముఖియైన సీత సాధింతుఁ;

గాదేని సప్తసాగరములు గలఁచి - మేదినీధరముల మెదిచి నుగ్గాడి

యీరసంబున దిగ్గజేంద్రకుంభములు - దారించి మేదినీతనయ సాధింతుఁ;
1290

గాదేని నఖిలదిక్పాలమర్మములు - భేదించి యాదిత్యబింబంబుఁ ద్రుంచి

పొరిఁబొరి నక్షత్రముల డుల్లనేసి - ధరణిఁ జీఁకటిఁ జేసి తరుణి సాధింతుఁ;

గాదేని సకలరాక్షసుల భస్మంబు - గా దివ్యబాణముల్ కడఁకతో నేసి

యవని యరాక్షస మై యుండఁజేసి - తివుటమై నేఁడు వైదేహి సాధింతుఁ;

గాదేని బ్రహ్మలోకం బెల్లఁ గలచి - యాదిమబ్రహ్మ సంహారంబు చేసి

బలసి జీవుల కెల్ల భయముఁ బుట్టించి - నెలకొన్నకడిమిమై నెలఁత సాధింతు;

నీరీతి భుజశక్తి నేఁ జూపకున్నఁ - జేరి మిన్నక సురల్ సీతఁ జూపుదురె?

యదె! చూడు నాదుబాణానలశిఖలు - పొదలుచునున్నవి భువనంబు లదర

నదె! చూడు వై దేహి" నని విజృంభించి - "త్రిదశులు మెచ్చ సాధించెద" ననుచు

నొదవి లోకములకు నుత్పాతహేతు - వుదయించె నన బొమ లుఱక నిక్కించి

బలసి జీవులతోడ బ్రహ్మాండమెల్ల - నలిఁజేయు సంకర్షణస్వరూపంబు;

రూపించు లయకాలరుద్రుండు వోలెఁ - గోపించి వి ల్లందుకొన్నమాత్రమునఁ
1300

దలఁకె జీవములు భూతల మెల్ల వడఁకెఁ - గలఁగె లోకంబులు గగన మల్లాడె

బ్రహ్మాండభాండంబు పగిలిన ట్లయ్యె - బ్రహ్మ మంత్రము దప్పె రవి దప్ప నడచె

నక్షత్రములు డుల్లె నభవుండు వెఱచె - యక్షదేవాసుర లాత్మఁ జేడ్పడిరి.

అత్తఱి సౌమిత్రి యారాముఁ జేరి - చిత్తంబు భయ మందఁ జేతులు మొగిచి

“కాకుత్స్థ! నీ వతికారుణ్యనిధివి - లోకరక్షణకళాలోలచిత్తుఁడవు

జనకజకొఱకునై సకలలోకములు - మునుమిడి నిర్మూలములు సేయఁదగునె?

యొండొండ వనముల నొగి సముద్రముల - నిండినపురముల నిఖిలదేశముల

		 ఈ పేజీలో చివరి మార్పు 17 జనవరి 2024న 20:26కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

